Diolchgarwch: Y Tŷ Bach/Y toiled
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth. 
Adnoddau: Byddai’n syniad da argraffu lluniau o doiledau a’u harddangos, yn ogystal â logo ‘Toilet Twinning’ sydd ar gael ar eu gwefan (www.toilettwinning.org). Byddai map o’r byd yn dangos lleoliad Burundi hefyd yn adnodd gwerth chweil. Hefyd, byddai ‘chamber pot’ hen ffasiwn neu ‘potty’ babi yn adnodd gweledol gwych. Mae yna luniau addas ar ddiwedd ddogfen hon, a ddefnyddir drwy ganiatâd toilettwinning a www.cord.org.uk   
Caneuon/emynau: dewiswch ganeuon ar y thema diolch.
Sleid 1: Teitl - Diolchgarwch
· Mae’r amser yma o’r flwyddyn, tymor diolchgarwch, yn gyfle i ddiolch i Dduw am yr holl bethau da rydyn ni’n fwynhau bob dydd. 

· Mae gennym ni lawer o bethau i fod yn ddiolchgar amdanynt:-

· Diolch am ein rhieni sy’n ein caru ac yn gofalu amdanon ni bob dydd.
Diolch am ein neiniau a’n teidiau/ tad-cu a mam-gu sy’n garedig wrthyn ni.

Diolch am athrawon ac ysgolion, i’n helpu ni i ddysgu mwy am hanes y byd o’n cwmpas.

Diolch am ein cyrff, a’r bwyd a’r diod rydyn ni’n ei fwynhau bob dydd.

Diolch am Gymru – am wlad mor hardd ac unigryw i fyw ynddi.

Diolch am y tymhorau: yr Haf a’r Gaeaf, y Gwanwyn a’r Hydref. Rydyn ni’n cael digonedd o haul a glaw yma yng Nghymru felly dydyn ni byth yn brin o fwyd a diod.

Diolch am y ffermwyr sy’n gweithio mor galed ym mhob tywydd yn plannu hadau a thyfu cnydau ar ein cyfer. Diolch am y ffermwyr sy’n mynd allan bob bore a nos i odro eu gwartheg fel ein bod ni’n cael llefrith/llaeth ar ein ‘cereal’ ac yn ein te. 

Sleid 2: adnodau o Salm 66

· Mae Salm 66 y dweud,

Gwaeddwch yn llawen i Dduw, holl bobl y byd!

Canwch gân i ddweud mor wych ydy e,

a'i foli'n hyfryd. Dwedwch wrth Dduw, 
“Mae dy weithredoedd di mor syfrdanol!
· A: Dw i’n gwybod am un peth y dylen ni ddiolch amdano ond dydyn ni byth yn dweud diolch amdano.
B: Beth?

Sleid 3: Tŷ bach/toiled cyffredin.

A: Y Tŷ Bach! (Neu pa bynnag air/eiriau dych chi’n ddefnyddio ar lafar).

B: Y Tŷ Bach! Diar mi....na. Fedrwn ni ddim sôn am y tŷ bach...dim yn fa’ma! 

A: Mae’r tŷ bach yn bwysig iawn, iawn. Mae’n rhaid i ni ei adio at y rhestr o bethau y dylen ni fod yn ddiolchgar amdanynt.

B: Twt lol. Na. Dim o gwbl. Nonsens. Diar mi. Hisht wir! (newidiwch i’ch tafodiaith lleol).

A: Na, dydw i ddim am fod yn dawel. Y tŷ bach, y toiled, y lle chwech, y ladies, y gents, y bog....
B: Tawel! Dyna ddigon! 
A: Diolch am y tŷ bach!

B: (yn ildio) Olreit. Pam ddylen ni ddiolch am y tŷ bach?

Sleidiau 4 a 5: dau fap yn dangos Burundi

A: I filiynau, na, BILIYNAU, o bobl mewn gwledydd tebyg i Burundi yn Affrica, does yna ddim toiledau o gwbl. 

Mae pawb yn gorfod mynd i’r tŷ bach yn yr afon, wrth ochr y ffordd neu mewn cae. Mae rhai pobl yn palu twll – ond mae’n llenwi’n gyflym. Mae rhai pobl yn defnyddio bag plastig ac wedyn ei daflu.

B: Ych a fi. 
A: Ie, ych a fi. Meddylia am y ‘mess’, yr oglau (arogl), a’r heintiau sy’n lledu oherwydd nad ydy popeth yn lân. 
Mae miloedd o bobl yn mynd yn sâl a marw – bob dydd – am nad oes ganddyn nhw rhywle diogel a glân i fynd i’r tŷ bach. Does ganddyn nhw unlle i olchi eu dwylo chwaith.
B: Mae hyn yn ofnadwy.
A: Ydy. Mae’n ddifrifol. A beth am breifatrwydd? Fyddet ti’n hoffi pobl yn dy wylio di’n mynd i’r tŷ bach? 

B: Na!
A: Mae merched ifanc y gorfod cerdded yn bell, weithiau i ganol y goedwig i gael rhywle preifat i fynd i’r tŷ bach. Ond mae hyn yn beryglus.
Mae llawer o ferched yn stopio mynd i’r ysgol am nad oes toiledau preifat yno iddyn nhw. Fedri di ddychmygu beth fyddai’n digwydd petae yna ddim toiledau yn yr ysgol?
B: Ych a fi! Be fedran ni wneud i helpu?
Sleid 6: logo toilet twinning.
A: Cwestiwn da. Mi fedrwn ni helpu drwy efeillio ein tŷ bach ni hefo tŷ bach yn Burundi.

B: Burundi? Dw i’n gwybod dim am Burundi!

A: Bu rhyfela yn Burundi am 12 mlynedd. Collodd miloedd o bobl eu tai a chwalwyd ysgolion, pentrefi a threfi cyfan. Doedd y plant ddim yn cael addysg – doedden nhw ddim yn medru darllen na sgwennu. 
Sleid 7: tŷ tlawd
A: Mae’r rhyfela wedi gorffen rŵan, ac mae’r bobl yn dechrau ailadeiladu eu pentrefi a’u cartrefi. Ond mae nhw’n dlawd iawn. Un o’r pethau pwysicaf ydy  gwneud yn siŵr fod ganddyn nhw ddŵr glân a thoiledau. 
Sleid 8: toiled newydd yn Burundi.
A: Mae Tearfund ac elusen o’r enw Cord yn helpu pobl i adeiladu toiled syml, mewn cwt (tebyg i’r un yn y llun). Nid toiled fel rydyn ni’n arfer hefo fo...does dim dŵr i fflysio’r tŷ bach – ond mae’r twll yn ddwfn, mae’n ddiogel a phreifat. 
Mae’r bobl yn cael gwersi i’w dysgu sut i roi lludw o’r tân i lawr i’r twll i stopio’r toiled ddrewi. Mae nhw’n dysgu bod rhaid cael caead cryf ar y twll hefyd. Mae Tearfund a Cord yn gallu defnyddio’n harian ni i adeiladu toiledau’n Burundi.
B: Dw i’n ddiolchgar iawn am bob tŷ bach sydd yng Nghymru. Dw i’n ddiolchgar am y tŷ bach adre, dw i’n ddiolchgar am y tŷ bach yn yr ysgol, dw i’n ddiolchgar am bob tŷ bach ym mhob man!

A: Yn union! Rydyn ni’n bobl lwcus iawn. Mae Duw wedi’n bendithio ni gyda gwlad hyfryd; gwlad heb ryfel ac o’n cymharu â Burundi rydyn ni’n gyfoethog hefyd!
Sleid 9: adnodau o Salm 41

A: Mae Duw eisiau ni i helpu pobl eraill, yn Salm 41 mae’n dweud

  -  Mae'r sawl sy'n garedig at y gwan a'r tlawd wedi ei fendithio'n fawr.

Bydd yr Arglwydd yn ei gadw'n saff pan mae'r dyddiau'n anodd.
B: Sut allwn ni efeillio ein tŷ bach ni hefo tŷ bach yn Burundi?

Sleid 10: toiledau newydd mewn ysgol.

A: Mae’n golygu casglu arian - £60 i efeillio un toiled neu £240 am res o doiledau mewn ysgol. Wedyn fe gawn ni dystysgrif yn dweud diolch, a llun o’r toiled yn Burundi!
Mae gennym ni lawer i feddwl amdano! Byddai pobl Burundi’n ddiolchgar iawn o gael ein help ni. Mae’n amser diolchgarwch, ac yn amser i ni ddiolch am bob peth da rydyn ni’n fwynhau bob dydd. 
Fel rhan o’n diolch i Dduw mi fedrwn ni helpu pobl eraill pan gawn ni’r cyfle. 
Sleid 11: Diolch yn fawr.

· Gweddïwn: Diolch i ti Ein Tad, am ein caru ni. Diolch am Iesu Grist, ac am bopeth wnaeth e ar y ddaear. Roedd e bob amser yn helpu’r gwan a’r tlawd. Helpa ni i fod yn bobl sy’n hoffi diolch;  ac i ddangos ein diolchgarwch yn ymarferol – drwy wneud yr hyn sy’n iawn. Amen

Tŷ wedi cael ei adeiladu’n sydyn.

Toiled newydd yn Burundi.

